
						વિકિસ્રોતમાંથી

					

					


					
					
					આ પાનાનું પ્રુફરીડિંગ થઈ ગયું છે

અજ્ઞાન અબળા તું સમી, મેં નવ દીઠી કોય;

કહું વાત પટતરે, મનમાં સમજી જોય.   ૨૦૧



ચોપાઈ.



રાજા આવે કપટે કરી, તો કોણ પૂછે એને ફરી;

ગામ પ્રધાનને શિદ મોકલ્યો, આપ કેમ આવે એકલો.  ૨૦૨

એને કરવું સઘળું સહેલ, ખરે બપોરે ચિરાવે મહેલ;

પ્રધાનને રાખે કાળાગૃહ વિષે, કોણ જોરાવર છે એ પખે. ૨૦૩

એને માથે બળિયો ધર્મ, તો કૂડાં ક્યમ કરશે કર્મ;

નંદરાયનું જાશે સત્ય, શી થાશે પરજાની ગત્ય? ૨૦૪

જો ચૂકે રાજાની દેહ, તો વૃષ્ટિ કેમ કરશે મેહ;

વણ વાંકે રાજા દે દંડ, નિશ્ચે તુટી પડે બ્રહ્માંડ.   ૨૦૫

જો નંદરાય ચડાવે આળ, નિશ્ચે પૃથ્વી જાય પાતાળ;

વાત કહું એક તુજને હું, કાને સાંભળ કામિની તું.   ૨૦૬

જોવા કારણ આવ્યો તેહ, આપણે દૂધ વૂઠ્યા મેહ;

આળસુ ઘેર પધાર્યાં ગંગ, ઉચ્છવ આજ થયો નવરંગ.  ૨૦૭

આપણે ઘેર એ બ્રહ્મા ઇશ, અન્નદાતા જાણ જગદીશ;

જાણો એમને રુડા તાત, જાણો માડી જાયા ભ્રાત.  ૨૦૮

દિયો માન સમજી બહુ પેર, ભલે પધાર્યા આપણે ઘેર;

પોપટે જેહ વચન જ કહ્યું, સુણતાં જ્ઞાન રાજાને થયું.  ૨૦૯

બેઠો આસન હેત જ કરી, પાસે ઉભી છે સુંદરી;

માનિની કહે સુણિયે મહારાજ, કાંઇક કહો અમ સરખું કાજ.  ૨૧૦

દર્શન થયું પિતા તાહરું, પવિત્ર મંદિર થયું માહરું;

અમો આશરે છું તમતણે, અમપર હેત રાખો છો ઘણે.   ૨૧૧

(પછે) પ્રમદા મંદિરમાં પરવરી, શાક પાક સામગ્રી કરી;

કરવા માંડ્યા ઉત્તમ પાક, રસોઇ બત્રિશી સુંદર શાક.  ૨૧૨

મીઠાં મધુરાં શુભ્ર સેલરાં, ખાટાં તીખાં અથાણાં ખરાં;

વાર ન લાગી એકે ઘડી, જુગતે કરી રસોઈ ત્રેવડી,  ૨૧૩

કસ્તૂરી લેપન કર્યું શરીર, નહાવા કારણ મૂક્યું નીર;

મર્દન કીધું રાયે શરીર, લુછી પીતાંબર પહેર્યું ધીર.  ૨૧૪

જ્ઞાન ધારી થયો નરેશ, પછે રસોડે કર્યો પ્રવેશ;

માંડી થાળ જે કંચનતણી, પીરશી માંહે સામગ્રી ઘણી.  ૨૧૫

